
Ostiralean 2008/2009 ehiza-aroa hasiko da, ehiza-debekualdi erdiaren irekierarekin 

Abuztuaren 15a eta irailaren 14a bitartean, galeper, usapal, uso eta basahateak ehizatu ahal izango dira ostegun, larunbat, igande eta jaiegunetan. 
Asteazkena, 2008ko abuztuak 13. Datorren ostiralean, abuztuak 15, Andre Maria Birjinaren zeruratzearen jaiegunean,  2008/2009 ehiza aroa hasiko da ohi bezala, “ehiza-debekualdi erdia” delakoaren irekierarekin. Horren arabera, ehiza-epe horretan, galeperrak, usapalak (arrunta eta turkiarra), etxeko uso basatiak, basahateak, azeriak, mikak, bele txikiak eta beleak ehizatzeko baimena dago. 

Ehiza-debekualdi erdi honetan, kupoak ezarri dira galeperrak (hamar ehiztari eta egun bakoitzeko) eta usapal arruntak (bi ehiztari eta egun bakoitzeko) ehizatzeko. 
Hegoaldeko ehiza-esparruetan, Ehiza Antolatzeko Planetan (POC) zehaztuta dauden  tokietan bakarrik ehizatu ahal izango da.  

Gainera, untxi superpopulazioa duten esparruetan ere (3 animalia edo gehiagoko kilometro-indizeak dituztenak), ehiza baimenduta dago, baimena eta zaindari baten presentzia badago, larunbat, igande, eta jaiegun guztietan, abuztuaren 3tik urriaren 12ra arte. 

Irailean, ehiza nagusia eta azeri ehizaldiak
Ehiza-debekualdi erdia amaitu baino lehen, datorren irailaren 4an, basurde eta orkatz ehizaldiak hasiko dira Nafarroan, Foru Erkidegoko ehiza nagusiaren espezie nagusiak. 2009ko otsailaren 28ra arte basurde ehizaldiak egin ahal izango dira ostegun, larunbat, igande eta jaiegunetan, betiere, lau ehiztarik gutxienez parte hartzen badute. Ehizaldi horietan heltze-txakurrak debekatuta daude; arrasto-txakurrak, ordea, gehienez beste bi txakurrekin batera joan ahal izango dira, eta ondorengo arrazakoak izan daitezke: alano, alemaniar artzain-txakur, artzakur edota arraza horietako nahasketak. 

Orkatzak, berriz, abenduaren 28ra arte bakarrik ehizatu ahal izango dira eta ehiztariek esparru bakoitzaren ehiza-planetan zehaztutako kupoak errespetatu beharko dituzte. Aldi berean, kupo horiek betetzen direla frogatzeko onartu den besokoen sistema errespetatu beharko dute. Zentzu horretan, Ehiza Antolatzeko Planek baimendutako eta ehizaldian ez harrapatutako animaliak zelatan ehizatu ahal izango dira 2009ko maiatzean eta ekainean. 

Bestalde, orein eta adarzabalen ehizari dagokionez, horretarako baimendutako esparruetan egin ahal izango da, bai ehizaldietan, 2008ko urriaren 12tik 2009ko urtarrilaren 18a bitartean, eta baita zelatan ere, irailaren 14tik urriaren 5era arte. Beti ere, POC bakoitzean zehaztutako kupoak eta hildako animalientzako besokoen sistema errespetatuz. 

Horrez gainera, irailaren 4tik aurrera eta otsailaren 28ra arte, azeri ehizaldiak baimenduta daude, ostegun, larunbat, igande eta jaiegunetan. Gordelekuetan itxaronez ehizatzeko modalitatea azaroaren 1etik otsailaren 28a bitartean egin ahal izango da, ostegun, larunbat, igande eta jaiegunetan. 
Migratzaileen ehiza
Bestalde, urriaren 1ean postu finkotik egindako migratzaileen ehiza denboraldi tradizionala hasiko da. Pagauso, haitz-uso eta txoloma, usapal turkiar eta birigarro, garraztarro, durdula eta birigarro txikien kontra tiroka daiteke. Abenduaren 8ra arte ehizatu ahal izango da egunero. 
Tiraketa postu edo usategi bakoitzean hiru lagun aritu ahal izango dira aldi berean gehienez, eta horietako bakoitzak eskopeta bakarra izango du. Eskopeta usategitik kanpo atera beharko da zorrotik eta kargatu, inguruetan hildako uso edo birigarro bat jaso behar denean. 
Oilagorraren jauzi-ehiza (zakurrarekin eta basoetan), Nafarroan baimentzen den modalitate bakarra (debekatuta dago ehizatokian edo baltsatan itxaronez ehizatzea), urriaren 12an hasiko da eta urtarrilaren 31ra arte iraungo du, eguneko hiru aleko kupoarekin. Ehiza ordutegi hau eta ordutegi orokorra ezberdinak dira, eta beraz, eguna argitzen denetik ordu bete itxaron beharko da basoetan sartzeko eta ilundu baino ordu bete lehenago utzi beharko zaio ehizatzeari.  

Oilagorra egunero ehizatu ahal izango da Nafarroako iparraldeko esparruetan, eta hegoaldean, berriz, ostegun, larunbat, igande eta jaiegunetan egin ahal izango da soilik. Debekatuta dago hegazti honen merkaturatzea. 
Debekualdi orokorra
“Debekualdi orokorra” edo ehiza xehearen denboraldiaren irekiera azaroaren 1ean egingo da eta 2009ko urtarrilaren 25era arte iraungo du. Debekualdi orokor honen espezie nagusiak ondorengoak dira: 
- eper gorria: igandetan eta barruti bakoitzak ezarritako jaiegunetan ehizatu ahal izango da, eper zenbaketen ondoren egindako egutegiaren arabera. Ehiza jardunaldi bakoitza 14etan amaitu beharko da, eta gehienez hiru ale ehiza daitezke (edo bi eper eta erbi bat) ehiztari eta egun bakoitzeko. Eper eta erbientzako ezingo dira hiru ehiztari baino gehiago izan. Hegoaldeko eper eta erbien esparruetan, luma- eta arrasto-txakurrekin larreratzea baimenduta dago urriaren 5, 12 eta 19an.  
- erbia: jauzi-ehiza eper gorriaren baldintza berekin egingo da. Hala ere, erbi europarren ehizaldietan (igande eta jaiegunetan soilik) eta eskopeta eta makilarik gabe gehienez bi erbi-txakurrekin egiten den erbi ehizaren kasuan (larunbat, igande eta jaiegunetan), gehienez 6 ehiztarirekin, bi erbi ehizatu ahal izango dira gehienez. 

- untxia: ostegun, igande eta jaiegunetan ehizatu ahal izango da. 
- uretakoak, azeria, usoak eta birigarroak: ostegun, larunbat, igande eta jaiegunetan jauzi-ehiza egin ahal izango da.  
- faisaia: igande eta jaiegunetan ehizatu ahal izango da. 

